
Form§li 

Fyrir um 40 árum var áin Mígandi færð yfir í Bergá í Hornafirði og hafa þær síðan runnið í sama 
farvegi í Hornafjörð. Mígandi rann hins vegar áður í Skarðsfjörð. Ástæða framkvæmdarinnar var sú 
að áin átti til að flæða í og menga vatnsból Hornfirðinga, sem þá var í Grjótbrú og Silungakeldum, 
suðvestan Bergárdals. Framkvæmdin sjálf var ekki stórvægileg og talin afturkræf. Við tilfærsluna 
breyttist ferskvatnsstreymi í firðina, hætti að mestu í Skarðsfjörð en jókst vestanmegin við Höfn 
(Arnþór Gunnarsson, 2000; Sigurður Björnsson et.al. 1976).  

Ekki er vitað hvaða áhrif raskið hafði á lífríkið, né hvernig það aðlagaðist breyttu umhverfi. Engin 
úttekt var gerð á umhverfisáhrifum á þeim tíma. Þó segja munnmæli að silungagengd hafi verið í 
Míganda uns áin hvarf. Í Hornafirði og Skarðsfirði eru miklar leirur og í þeim næg fæðuuppspretta 
fyrir varp- og farfugla.  

Upp hafa sprottið hugmyndir um að færa Míganda aftur í upprunanlegan farveg. Rúm 30 ár eru 
síðan nýtt vatnsból í Hólmslindum var tekið í gagnið fyrir Hornfirðinga, og engin þýðing í að halda 
ánni lengur frá sínum gamla farvegi. Talið er að tilfærslan sjálf sé tiltölulega kostnaðarlítil 
framkvæmd upp við fjall en möguleiki er að gera þurfi ráðstafanir við ræsi á þjóðvegi eitt nærri 
bænum Haga.  

Tilgangur með rannsóknum við Míganda, sumarið 2015, var að afla grunnupplýsinga um lífríkið í 
farveginum. Ef endurheimt hennar verður að veruleika, munu þessar upplýsingar gagnast til 
samanburðar og til mats á breytingum, ef þær verða. 

Mígandi er dæmigerð dragá með árstíðabundnum vatnsmassa og gróna bakka við fyrstu sýn.  
Verkefnið fól í sér einfaldar vistfræðirannsóknir, með gagnasöfnun, á fjölbreytileika smádýra og 
plantna í og við ána. Þar á meðal yfirlit um botndýralíf og blaðgrænu Míganda, 
gróðurþekjumælingar sem voru gerðar í farveginum, rannsóknir á lífríki leirunnar við árósa, ýmsar 
mælingar um eðlisþætti árinnar svo sem halla, sýrustig (pH), rafleiðni og seltu. Einnig voru fuglar í 
Skarðsfirði taldir og dreifing þeirra um fjörðinn skoðuð. Á mynd 1 er kort af rannsóknarsvæðinu. 

Mynd 1. Yfirlitsmynd af rannsóknarsvæðinu. Skarðsfjörður er ísalt leirulón austan við Höfn í Hornafirði. Áin 
Mígandi (merkt) rennur í fjörðinn en Bergá í Hornafjörð. Reitirnir sýna vettvangssvæðin sem eru tilgreind í 
skýrslu. Loftmynd úr gagnagrunni ESRI. Kortagögn Landmælinga Íslands (is50v). Samsetning korta og 
loftmynda: Snævarr Guðmundsson. 


